
Annotatsiya. Ushbu maqolada sug‘oriladigan yerlarning ekologik holati hamda ularning iqtisodiy muhitini jahon tajribasi 
asosida yaxshilash masalalari tahlil qilingan. Shuningdek, respublikamizda sug‘oriladigan yerlarning ekologik holatini 
yaxshilash orqali iqtisodiy samaradorlikka erishish yo‘llari asoslab berilgan.

Kalit soʻzlar: iqtisodiy samaradorlik, iqtisodiy mexanizm, sug‘oriladigan yerlar, takomillashtirish, ekologik holat, 
modernizatsiya, fermer xo‘jaligi.
Abstract. This article analyzes the issues of improving the ecological condition of irrigated lands and their economic 
environment based on international experience. It also substantiates ways to achieve economic efficiency by enhancing 
the ecological condition of irrigated lands in Uzbekistan.

Key words: economic efficiency, economic mechanism, irrigated lands, improvement, ecological condition, modernization, 
farming enterprises.
Аннотация. В данной статье рассматриваются вопросы улучшения экологического состояния орошаемых земель 
и их экономической среды на основе мирового опыта. Также обоснованы пути повышения экономической 
эффективности за счёт улучшения экологического состояния орошаемых земель в Республике Узбекистан.

Ключевые слова: экономическая эффективность, экономический механизм, орошаемые земли, совершенствование, 
экологическое состояние, модернизация, фермерское хозяйство.

K I R I S H
Qishloq xo‘jaligi iqtisodiyotning muhim sohasi bo‘lib, unda insoniyat hayoti uchun zarur bo‘lgan oziq-ovqat 

mahsulotlari hamda aholi uchun iste’mol buyumlari ishlab chiqaruvchi sanoat tarmoqlari uchun xomashyo 
yetishtiriladi.

Bugungi kunda jahon yer fondi 13,4 mlrd gektarni tashkil etadi. Uning atigi 1,5 mlrd gektari, ya’ni qariyb 11 
foizi qishloq xo‘jaligi ishlab chiqarishi uchun iqtisodiy jihatdan qulay hisoblanadi. Ushbu yerlarning miqdori va 
sifati tabiiy hamda antropogen omillar va jarayonlar ta’sirida yildan-yilga kamayib bormoqda.

Demak, global oziq-ovqat muammosini hal etish va qishloq xo‘jaligida foydalaniladigan cheklangan yer 
resurslarining samaradorligini oshirish kelgusida ekstensiv emas, balki intensiv omillardan foydalanishni taqozo 
etadi. Shu bilan birga, yer mulkdorlari va ijarachilarining qishloq xo‘jaligi yerlaridan intensiv foydalanishga 
investitsiyalarni jalb etish, yerlarning unumdorligini saqlash va oshirish, umuman, yerlarning resurs sifatidagi 
funksiyalarini kuchaytirishga xizmat qiluvchi samarali tizimni shakllantirish hamda uni doimiy ravishda tartibga 
solib borish mexanizmlarini takomillashtirish zarur.

M A V Z U G A  O I D  A D A B I Y O T L A R  S H A R H I
Yer resurslaridan foydalanish tizimida iqtisod fanlari doktori, professor, Rossiya Fanlar akademiyasining 

akademigi N.V. Komov yer har qanday ishlab chiqarish vositasi singari xo‘jalik yuritish obyekti sifatida xo‘jalik 
subyektlari faoliyat yuritish me’yorlarini belgilovchi tartib-tamoyillar ta’sirida bo‘lishini ta’kidlaydi. Shu bilan 
birga, u ishlab chiqaruvchi kuchlarning ko‘plab unsurlari tarkibidan yer resurslarini ajratib turadigan o‘ziga xos 
xususiyatlar doimo harakatda bo‘lishini qayd etadi.

Mazkur yondashuvni u, birinchidan, yer nafaqat ishlab chiqarishning, balki umuman inson hayotining moddiy 
makoniy asosi ekanligi; ikkinchidan, yerning o‘ziga xos tabiiy quvvati ishtirokisiz yaratilmaydigan mahsulotlar 
ko‘rinishida yangi qiymatlarni yaratish qobiliyatiga egaligi; uchinchidan esa, yerning tabiiy cheklanganligi va uni 
sun’iy ravishda ko‘paytirishning imkonsizligi bilan asoslaydi.

Demak, N.V. Komovning mazkur xulosalari yerni qishloq xo‘jaligida ishlab chiqarishning asosiy vositasi 
va omili sifatida boshqa ko‘plab resurslardan ajratib ko‘rishni hamda ushbu xususiyatlarni sug‘oriladigan yer 
resurslaridan foydalanishning iqtisodiy mexanizmini shakllantirishda hisobga olish zarurligini taqozo etadi.

Iqtisodchi olim, akademik F.Q. Qayumov esa yerni jamiyatning moddiy bazisi, uning obyektiv borlig‘i sifatida 
talqin etadi. U yer yo‘q qilinmaydigan, takror ishlab chiqarilmaydigan va inson mehnati mahsuli bo‘lmagan 
resurs ekanligini ta’kidlab, shu bilan birga yerda ijtimoiy munosabatlar mujassamlashganligini asoslab beradi.

J.A. Allan o‘z tadqiqotlarida suv resurslarining cheklanganligi va ularni samarali boshqarish zarurligini ilmiy 
asosda yoritadi. Ayniqsa, uning “virtual suv” konsepsiyasi alohida e’tiborga loyiqdir. Ushbu yondashuvga ko‘ra, 
har qanday mahsulotni ishlab chiqarishda ma’lum miqdorda suv sarflanadi va bu suv yashirin tarzda mahsulot 
tarkibida mujassam bo‘ladi. Masalan, qishloq xo‘jaligi mahsulotlarini yetishtirish katta hajmdagi suv resurslarini 
talab qiladi. Shu sababli, suv tanqis hududlar oziq-ovqat mahsulotlarini import qilish orqali o‘z suv resurslarini 
tejashi mumkin. Allan ushbu konsepsiya orqali suv resurslari va xalqaro savdo o‘rtasidagi uzviy bog‘liqlikni 
ochib bergan.

R. Keller esa yer ekologiyasi va tabiiy resurslardan foydalanish muammolarini o‘rgangan. U yer 
resurslarining degradatsiyasi, xususan, tuproq eroziyasi va sho‘rlanish jarayonlarining ekologik hamda iqtisodiy 
oqibatlarini tahlil qilgan. Kellerning ilmiy qarashlarida yer, suv va biologik resurslarning o‘zaro bog‘liqligi muhim 
o‘rin egallaydi. U ekotizim yondashuvini ilgari surib, qishloq xo‘jaligida ekologik muvozanatni saqlash zarurligini 
ta’kidlaydi.

T A D Q I Q O T  M E T O D O L O G I YA S I
Ushbu maqolada tadqiqot jarayonida tahlil va sintez, qiyosiy usul hamda sug‘oriladigan yerlardan samarali 

foydalanishning nazariy asoslarini o‘rganish maqsadida taqqoslash, tizimli tahlil va statistik ma’lumotlarni 
tahlil qilish usullaridan foydalanildi. Shuningdek, abstrakt va mantiqiy fikrlash, ijtimoiy so‘rov o‘tkazish hamda 
monografik kuzatuv uslublari qo‘llanildi.

Tadqiqot jarayonida mavjud iqtisodiy va ekologik indikatorlar, ilmiy manbalar hamda “yashil iqtisodiyot” 
bo‘yicha ilg‘or tajribalar o‘rganilib, yer resurslarining ekologik holatini boshqarish mexanizmining samaradorligi 
baholandi.

T A H L I L  V A  N A T I J A L A R
So‘nggi yillarda qishloq xo‘jaligi yer resurslaridan maqsadli va samarali foydalanmaslik, ularni tarmoq ichida 

va tarmoqlararo taqsimlash hamda qayta taqsimlashning samarasizligi, yerlarni noqishloq xo‘jaligi ehtiyojlari 
uchun iqtisodiy va texnologik jihatdan asoslanmagan holda ajratilishi, eng achinarlisi esa sug‘oriladigan yerlar 
unumdorligining pasayib, ekologik holatining yomonlashib borayotgani kuzatilmoqda.

O‘zbekistonda qabul qilingan yer munosabatlarini tartibga solishga qaratilgan qator qonun hujjatlari va 
me’yoriy aktlarning asosiy yo‘nalishlaridan biri sug‘oriladigan yerlarning samaradorligini oshirish, ularning 
ekologik holatini yaxshilash hamda yerlarni qayta tiklashning iqtisodiy mexanizmini joriy etish orqali ushbu 
sohadagi iqtisodiy munosabatlarni takomillashtirishdan iboratdir.

Biroq, tadqiqot natijalari shuni ko‘rsatadiki, hozirgi kunda sug‘oriladigan yerlardan foydalanishni isloh 
etishning asosiy maqsadlaridan biri bo‘lgan qishloq xo‘jaligi tarmoqlarida, xususan, ekin maydonlaridan 
foydalanish samaradorligini oshirishga to‘liq erishilmayapti. Shu bois, sug‘oriladigan yer resurslaridan 
foydalanish tizimini tartibga solishning istiqbolli mexanizmlarini ishlab chiqish, uning tarkibiy elementlarini 
qishloq xo‘jaligi mahsulotlari ishlab chiqaruvchilar va boshqa yer foydalanuvchilari manfaatlariga mos holda 
takomillashtirish hamda amaliyotga joriy etish zarurati ushbu mavzuning dolzarbligini belgilaydi.

Bugungi kunda dunyo miqyosida sug‘oriladigan yer resurslaridan foydalanish va ularning ekologik holatini 
yaxshilashning iqtisodiy mexanizmlarini yaratish hamda takomillashtirishga qaratilgan ko‘plab tadqiqotlar 
olib borilmoqda. Xususan, yerlarning cho‘llanishi, iqtisodiy unumdorlikning pasayishi, investitsiya taqchilligi, 

degradatsiya jarayonlarini boshqarishda iqtisodiy omillar rolini kuchaytirish hamda qishloq xo‘jaligi yerlarining 
muomaladan chiqib ketishining oldini olish kabi masalalar muhim yo‘nalishlar sifatida ajralib turadi.

Jahon amaliyotida sug‘oriladigan yer resurslaridan foydalanish tizimini takomillashtirish ijtimoiy-iqtisodiy 
taraqqiyotning muhim omillaridan biri sifatida qaraladi. Bunda jamiyatning moddiy ne’matlarga bo‘lgan 
ehtiyojining ortib borishi va tuproq unumdorligini takror ishlab chiqarish zarurati asosiy omil sifatida e’tirof etiladi.

Hozirgi vaqtda O‘zbekistonda kichik yer uchastkalarida qishloq xo‘jaligi mahsulotlarini ishlab chiqaruvchi 
subyektlar aholining qariyb 25 foizini tashkil etadi. Fermer xo‘jaliklariga biriktirilgan ekin maydonlari jami ekin 
maydonlarining 84,4 foizini tashkil etib, ushbu yerlardan foydalanuvchilar umumiy aholining 6,2 foiziga teng 
(1710,2 ming kishi).

O‘zbekiston Respublikasi Yer kodeksining 82-moddasiga ko‘ra, yer resurslaridan oqilona foydalanish va 
ularni muhofaza qilishni iqtisodiy rag‘batlantirish yer egalari, foydalanuvchilari va ijarachilarning manfaatdorligini 
oshirishga qaratilgan. Ushbu mexanizm quyidagilarni o‘z ichiga oladi:

– yangi o‘zlashtirilayotgan va meliorativ holati yaxshilanayotgan yerlarga soliq imtiyozlari berish;
– yerlarni muhofaza qilish va tiklash faoliyati bilan shug‘ullanuvchi subyektlarni rag‘batlantirish;
– ilmiy asoslangan almashlab ekishni joriy etish va yer unumdorligini oshirish;
– buzilgan yerlarni tiklash uchun davlat mablag‘larini jalb etish;
– yerlarni konservatsiya qilish natijasida yuzaga kelgan zararlarni qoplash.
Dehqon xo‘jaliklari, tomorqa va bog‘dorchilik subyektlari jami qishloq xo‘jaligi yerlarining 12,5 foizini egallab, 

aholining 12 foizini daromad bilan ta’minlamoqda. Shu bilan birga, tomorqa yerlariga ega bo‘lmagan yoki yetarli 
yer maydoniga ega bo‘lmagan aholi qatlamlari uchun qo‘shimcha sug‘oriladigan yer ajratish amaliyoti joriy 
etilgan.

Biroq, yer resurslaridan foydalanuvchilarni to‘liq ta’minlash har qanday jamiyatda murakkab masala bo‘lib 
qolmoqda. Shu sababli asosiy vazifa — yer resurslarini samarasiz foydalanayotgan subyektlardan samarali 
faoliyat yurituvchi subyektlarga qayta taqsimlashning samarali mexanizmini ishlab chiqish va uni takomillashtirib 
borishdan iboratdir. Mazkur mexanizm bozor tamoyillariga mos kelishi lozim.

Ma’lumki, O‘zbekiston yer fondining qariyb 9 foizini ekin maydonlari tashkil etadi, shundan 7,5 foizi 
sug‘oriladigan yerlardir. Bugungi kunda har bir gektar sug‘oriladigan yerga o‘rtacha 7,1 kishi to‘g‘ri kelmoqda, 
bu esa xalqaro me’yorlarga nisbatan yuqori ko‘rsatkich hisoblanadi.

Shuningdek, aholi sonining tez o‘sishi natijasida sug‘oriladigan yerlarning jon boshiga to‘g‘ri kelish darajasi 
kamayib bormoqda: 1990-yillar boshida 0,23 ga bo‘lgan bo‘lsa, 2000-yillarda 0,17–0,19 ga, hozirgi kunda esa 
0,10–0,12 ga ni tashkil etmoqda.

1-rasm. Qoraqalpog‘iston Respublikasi, viloyatlar va Toshkent shahrida bir kishiga to‘g‘ri keladigan sug‘oriladigan 
yer maydoni, gektar (2026 yil 1 yanvar holatiga) 

O‘zbekistonda yer resurslaridan foydalanish tizimini shakllantirishda xorijiy mamlakatlarning ilg‘or 
tajribalaridan foydalanish maqsadga muvofiqdir.

Oziq-ovqat va qishloq xo‘jaligi tashkiloti (FAO) ma’lumotlariga ko‘ra, sug‘oriladigan yer maydonlari barqaror 
oziq-ovqat xavfsizligini ta’minlashda muhim rol o‘ynaydi. Butun dunyoda qishloq xo‘jaligi mahsulotlarining qariyb 
40 foizi irrigatsiya tizimlari orqali, qolgan qismi esa yomg‘irlatib va tomchilatib sug‘orish orqali yetishtiriladi. Shu 
bilan birga, eng yuqori hosildorlik aynan sug‘oriladigan yerlar hissasiga to‘g‘ri keladi. So‘nggi yillarda sug‘orish 
tizimlari bilan jihozlangan yerlar ulushi oshib, 2000-yildagi 21,2 foizdan 2010-yilda 23,2 foizga, hozirgi kunda 
esa 25 foizdan ortiq darajaga yetgan.

Sug‘oriladigan yerlardan samarali foydalanish jahon oziq-ovqat xavfsizligini ta’minlashda muhim ahamiyatga 
ega. Jahon banki va BMT Taraqqiyot dasturi (BMTTD) hisob-kitoblariga ko‘ra, ekologik holati yaxshilangan 
sug‘oriladigan yerlar maydonini qo‘shimcha 110 mln gektarga kengaytirish orqali 1,5–2 mlrd aholini oziq-ovqat 
bilan ta’minlash imkoniyati mavjud.

Sug‘orish tizimlari asosan ikki turga bo‘linadi: yirik ko‘lamli va kichik ko‘lamli tizimlar. Rivojlanayotgan 
mamlakatlarda ko‘proq kichik irrigatsiya tizimlari qo‘llaniladi, chunki ular iqtisodiy jihatdan samaraliroq va 
moslashuvchan hisoblanadi. Shu bilan birga, qishloq xo‘jaligida texnika va texnologiyalarni joriy etish iqtisodiy 
samaradorlikni oshirishda muhim omil hisoblanadi.

Tarixiy jihatdan qaralganda, XIX asr boshlarida dunyoda atigi 8 mln gektar yer sug‘orilgan bo‘lsa, XX asr 
boshlarida bu ko‘rsatkich 40 mln gektarga, asr o‘rtalarida esa 100 mln gektarga yetgan. O‘tgan asr oxirlariga 
kelib sug‘oriladigan yerlar maydoni 220 mln gektardan oshib, umumiy haydalma yerlarning qariyb 16 foizini 
tashkil etgan.

Hududlar kesimida sug‘oriladigan yerlar ulushi turlicha: Afrikada 4 foiz, Janubiy Osiyoda esa 40 foizdan 
ortiqni tashkil etadi. Hindiston va Xitoy kabi mamlakatlarda sug‘oriladigan yerlar ulushi 30–50 foiz atrofida.

Jahon tajribasi shuni ko‘rsatadiki, har qanday davlatning iqtisodiy rivojlanishi va o‘sishining asosiy 
manbalaridan biri yer resurslari hisoblanadi. Shu bois, davlatlar yer resurslarini boshqarish va ulardan samarali 
foydalanish tizimini ishlab chiqib, amaliyotga joriy etadi. Yerning ko‘p qirrali funksiyalari esa huquqiy, iqtisodiy, 
ekologik va texnologik jihatlarni qamrab oluvchi kompleks boshqaruvni talab etadi.

Shu bilan birga, sug‘oriladigan yer resurslaridan foydalanishning iqtisodiy mexanizmini ishlab chiqish 
va uni takomillashtirish jahon amaliyotida doimo dolzarb masala bo‘lib kelgan. Ayniqsa, ushbu mexanizmni 
rag‘batlantiruvchi iqtisodiy vositalar bilan boyitish, oziq-ovqat xavfsizligini ta’minlash hamda milliy iqtisodiy 
manfaatlarni himoya qilishda muhim ahamiyat kasb etadi.

So‘nggi yillarda ayrim mamlakatlarda sug‘oriladigan yerlardan foydalanish samaradorligini oshirish 
maqsadida innovatsion texnologiyalarni joriy etish bo‘yicha keng ko‘lamli ishlar amalga oshirilmoqda. Masalan, 
AQSH qishloq xo‘jaligi ishlab chiqarish hajmi bo‘yicha yetakchi o‘rinlardan birini egallab, don, makkajo‘xori va 
boshqa ekinlar yetishtirishda yuqori natijalarga erishmoqda.

Bundan tashqari, transchegaraviy suv resurslariga bog‘liqlikni kamaytirish maqsadida ayrim davlatlar yangi 
suv omborlari qurish va irrigatsiya infratuzilmasini rivojlantirishga katta e’tibor qaratmoqda.

Shu bilan birga, qishloq xo‘jaligida sug‘oriladigan yerlarning degradatsiyasi, tuproq unumdorligining 
pasayishi kabi muammolar dolzarb bo‘lib qolmoqda. Bu esa hosildorlikning kamayishiga va oziq-ovqat 
xavfsizligiga salbiy ta’sir ko‘rsatadi.

Mazkur muammolarni hal etish uchun sug‘oriladigan yer resurslaridan oqilona foydalanish, tuproq 
unumdorligini saqlash va oshirish, yer kadastri tizimini takomillashtirish hamda yer resurslarini boshqarishning 
kompleks mexanizmlarini joriy etish zarur. Hozirgi kunda ushbu yo‘nalishlarda olib borilayotgan ishlar yetarli 
darajada emasligi sababli, sug‘oriladigan yerlarning barqaror rivojlanishini ta’minlash va oziq-ovqat xavfsizligini 
mustahkamlash uchun mukammal iqtisodiy mexanizm ishlab chiqish dolzarb vazifa bo‘lib qolmoqda.

X U L O S A  V A  T A K L I F L A R
Bizning fikrimizcha, yuqorida qayd etilgan muammolardan kelib chiqib, rivojlangan davlatlar tajribasini 

chuqur tahlil qilish hamda respublikamiz hududidagi sug‘oriladigan yerlarning ekologik holatini tiklash, ulardan 
yuqori hosil olish va yaroqsiz holga kelib qolgan yerlarni qayta muomalaga kiritishning iqtisodiy mexanizmlarini 
ishlab chiqish kechiktirib bo‘lmaydigan dolzarb masala hisoblanadi.

Jahon tajribasi asosida respublikamiz hududidagi sug‘oriladigan yerlarning ekologik holatini yaxshilash, 
ulardan samarali foydalanish orqali yuqori hosildorlikka erishish hamda muomaladan chiqib ketgan yerlarni 
qayta tiklash mexanizmlarini takomillashtirish yuzasidan quyidagi takliflarni keltirish mumkin:

– sug‘oriladigan yerlarning ekologik holatini kategoriyalar bo‘yicha ommaviy baholash uslubiyotini ishlab 
chiqish;

– ekologik me’yorlarning buzilishi natijasida yuzaga keladigan cho‘llanish, eroziya, unumdor qatlamning 
degradatsiyasi, sho‘rlanish, botqoqlanish, suv bosishi, texnogen ifloslanish va yaylovlar degradatsiyasining 
doimiy monitoringini yo‘lga qo‘yish;

– sug‘oriladigan yer resurslaridan foydalanishni hududlar kesimida kompleks va tizimli tashkil etish;
– sug‘oriladigan yerlarda bino-inshootlar qurilishi yoki ularni o‘zboshimchalik bilan o‘zlashtirishni davlat 

tomonidan qat’iy tartibga solish va nazoratni kuchaytirish;
– sug‘oriladigan yerlardan olinadigan daromadning ma’lum qismini ularning ekologik holatini yaxshilashga 

yo‘naltirish.
O‘zbekistonda sug‘oriladigan yerlar qishloq xo‘jaligi mahsulotlarining qiymat jihatidan qariyb 95 foizini 

ta’minlaydi. Shu bois sug‘oriladigan yerlar milliy iqtisodiyotning strategik resursi, “oltin fond”i sifatida qaralishi 
zarur. Har bir gektar yerdan samarali foydalanish, hosildorlikni muttasil oshirib borish hamda zamonaviy 
iqtisodiy mexanizmlarni joriy etish bugungi kunning muhim vazifalaridan biridir.

